
　〈克表溫州平陽人孔子五十五代孫也恃學篤行前元至正戊子進士〉

黜丞相汪廣洋

○詔天下鄉貢舉人罷會試開文華堂於禁中命選舉人

年少質美者肄業其中河南解額內選張唯等四名山東

解額內選王璉等五名幷各省其十七名　上召見便殿

親命題賦詩稱旨皆擢翰林院編修命入堂中讀書詔儒

臣宋濂桂彥良分敎之命光祿日給饌每食與　皇太子

親王迭爲之主唯等侍食左右冬夏賜衣時賜白金鞍馬

寵錫甚厚又選成均之秀入武英堂俾練習政事蔣學方

徵彭通宋善王惟吉等皆拜給事中○桂彥良爲太子正

字入侍大本堂　上嘗從容諮以治道彥良對曰道在正

心心不正則好惡頗好惡頗則賞罰差賞罰差則太平未

有期也是以君人者將忿欲是務去時　上懲元氏以寬

縱失天下立法甚嚴臣民有犯必誅無輕貸者葢卽周禮

所謂刑亂國用重典之意　上謂彥良曰法數行而數犯

奈何對曰用德則逸用法則勞法以靖民則民勞而弗靖

德以靖民則民靖於德矣它日彥良侍　上曰卿何官曰

正字　上曰卿帝者師也又一日謂彥良曰江南大儒惟

卿一人對曰臣不敢當宋濂劉基　上曰濂文人耳基峻

隘不如卿也○令沿海軍衛添造多櫓快船命將領之以

--

備倭警○上謂儒臣詹同曰朕思聲色乃伐性之斧斤其

爲害甚于鴆毒前代人君以此敗亡者不少苟不知遠之

則小人乘閒納其淫邪不爲迷惑者幾人況創業𡸁統之

君爲子孫所承式尤不可以不謹同對曰陛下此言乃端

本澄源之道誠萬世子孫之法也○二月改羣牧監爲太

僕寺○陞蘇州知府魏觀爲四川行省參政　上以蘇州

大郡難其代命觀復知蘇州觀深懲陳寧奇酷一以寬厚

爲政明敎化正風俗郡中翕然○會計在京官吏俸給及

各衛軍士月粮月支米二十五萬五千六百六十石有奇

○命宋濂等類編歷代藩王事跡名曰昭鑒錄以示諸王

○詔暫停科舉令有司察舉賢才德行爲本文萟次之○

大軍出鴈門傳友德爲前鋒虜絕塞遁追獲故平章孛羅

帖木兒

四月命吏部訪求賢才於天下諭之曰世有賢才國之寶

也古之聖王恆汲汲於求賢若高宗之於傅說文王之於

吕尙二君者豈其智之不足也而遑遑於版築鼓刀之徒

蓋賢才不備不足以爲治鴻鵠之能遠舉者爲其有羽翼

也蛟龍之能騰躍者爲其有鱗鬣也人君之能致治者爲

其有賢人而爲之輔也今山林之士豈無德行文萟之足

稱者宜令有司采舉備禮遣送至京朕將任用之以圖至

